
Il-Ħadd, 9 ta’ Awwissu, 2015

Għeżież ħuti, il-jum it-tajjeb!

F’dan il-Ħadd qed ikompli l-qari tas-sitt kapitlu tal-Evanġelju skont San Ġwann, li fih Ġesù, wara li għamel il-miraklu l-kbir tat-tkattir tal-ħobż, jispjega lin-nies it-tifsira ta’ dak is-sinjal  (Ġwanni 6, 41-45).

Kif kien għamel qabel mas-Sammaritana, meta beda mill-esperjenza tal-għatx u s-sinjal tal-ilma, Ġesù jibda mill-esperjenza tal-ġuħ u s-sinjal tal-ħobż, biex juri lilu nnifsu u jagħmel stedina biex nemmnu fiH.

In-nies tfittxu, in-nies tisimgħu, għax baqgħu mistagħġba bil-miraklu – riedu jagħmluh re! -; imma meta Ġesù afferma li l-veru ħobż mogħti minn Alla, huwa Hu stess, ħafna skandaliżżaw ruħhom, ma fehemux, u jibdew jgħidu bejniethom: «Aħna ma nafux min hi ommu, min hu missieru?  Kif allura jista’ jgħid: “Jien ġejt mis-sema?”» (Ġwanni 6,42).  U bdew igemgmu.  Allura Ġesù jwieġeb: «Ħadd ma jista’ jiġi għandi, jekk ma jsejjaħlux il-Missier li bagħatni», u jżid: «min jemmen fija għandu fih il-ħajja ta’ dejjem» (vv. 44,47).

Nistgħaġbu u ġġagħlna nirriflettu din il-kelma tal-Mulej.  Din iddaħħalna fid-dinamika tal-fidi, li hi relazzjoni: ir-relazzjoni bejn il-persuna umana – aħna lkoll – u l-Persuna ta’ Ġesù, fejn għandu rwol importanti l-Missier, u naturalment, anki l-Ispirtu s-Santu – li hawn nifhmu li jinsab bla ma jidher.  Mhux biżżejjed niltaqgħu ma’ Ġesù biex nemmnu fiH, mhux biżżejjed naqraw il-Bibbja, l-Evanġelju – dawn huma importanti!, imma mhux biżżejjed -; lanqas mhu biżżejjed nassistu għal xi miraklu bħal dak tat-tkattir tal-ħobż.  Tant persuni kienu f’kuntatt qrib ħafna ma’ Ġesù u ma emmnuhx. Anzi, iddisprezzawh ukoll u kkundannawh.  U jien nistaqsi: għaliex dan?  Ma kinux imsejħin mill-Mulej? Le, dan ġara għax qalbhom kienet magħluqa għall-azzjoni tal-Ispirtu ta’ Alla.  U int, qalbek magħluqa, il-fidi ma tidħolx.  Alla l-Missier dejjem jiġbidna lejn Ġesù: inkunu aħna li niftħu jew nagħlqu qalbna.  Minflok,  il-fidi, li hi bħal żerriegħa fil-qiegħ ta’ qalbna, tinbet meta aħna nħallu lill-Missier jiġbidna lejn Ġesù u “mmorru għandu” b’qalb miftuħa, mingħajr preġudizzji; b’hekk fil-wiċċ tiegħu naraw il-Wiċċ ta’ Alla u fi kliemu il-Kelma ta’ Alla, għax l-Ispirtu s-Santu daħħalna fir-relazzjoni ta’ mħabba u ta’ ħajja li hemm bejn Ġesù u Alla l-Missier.  U hemmhekk aħna nirċievu r-rigal, ir-rigal tal-fidi.

Allura, b’dan l-atteġġjament ta’ fidi, inkunu nistgħu nifhmu anki s-sens “tal-Ħobż tal-ħajja” li jirregalalna Ġesù u li Hu jispjega hekk: «Jien hu l-ħobż ħaj li niżel mis-sema.  Min jiekol minn dal-ħobż jgħix għal dejjem u l-ħobż  li nagħti jien huwa ġismi għal ħajja tad-dinja» (Ġwanni 6,51)).  F’Ġesù, “fil-ġisem” tiegħu – jew aħjar fl-umanità konkreta tiegħu – hemm preżenti l-imħabba kollha ta’ Alla, li hu l-Ispirtu s-Santu.  Min iħalli din l-imħabba tiġbdu, jmur lejn Ġesù u jmur bil-fidi, u mingħandu jirċievi l-ħajja, il-ħajja ta’ dejjem.
Dik li għexet din l-esperjenza b’mod eżemplari hija l-Verġni ta’ Nazaret, Marija: l-ewwel persuna umana li emmnet f’Alla u laqgħet il-ġisem ta’ Ġesù.  Nitgħallmu minnha, Ommna, il-ferħ u l-gratitudni għad-don tal-fidi.  Don li mhux “ħaġa privata”, don li mhux propjetà privata imma hu don li għandna naqsmuh: huwa rigal «għall-ħajja tad-dinja!».

Wara l-Angelus:

Għeżież ħuti,

Sebgħin sena ilu, nhar is-6 u d-9 ta’ Awwissu, 1945, seħħew il-bumbardamenti atomiċi tremendi fuq Hiroshima u Nagasaki.  Wara tant żmien, dan l-avveniment traġiku għadu jqanqal orrur u stmerrija.  Dan sar is-simbolu tas-saħħa distruttiva bla qies tal-bniedem meta juża b’mod mgħawweġ il-progressi tax-xjenza u tat-teknika, u huwa wkoll twiddiba dejjiema għall-umanità, biex tiċħad għal dejjem il-gwerra u tbarri l-armi nuklejari u kull arma ta’ qerda tal-massa.  Din it-tifkira ta’ djieqa hi fuq kollox sejħa għalina, biex nitolbu u nimpenjaw ruħna favur il-paċi, biex inxerrdu fid-dinja etika ta’ fraternità u klima ta’ konvivenza hienja bejn il-popli.  Minn kull art għandu jinstama’ leħen wieħed: le għall-gwerra, le għall-vjolenza, iva għad-dkjalogu, iva għall-paċi!  Bil-gwerra dejjem hemm biss telf.  L-uniku mod biex tintrebaħ gwerra hi li ma ssirx. 
Qiegħed insegwi bi tħassib kbir l-aħbarijiet li ġejjin minn El Salvador, fejn dawn l-aħħar żminijiet kibru l-inkonvenjenzi għall-popolazzjoni minħabba l-karestija, il-kriżi ekonomika, inkwiet soċjali qawwi u ż-żieda tal-vjolenza.  Inħeġġeġ lill-għażiż poplu ta’ El Salvador biex jibqa’ magħqud fit-tama, u nħeġġeġ lil kuħadd biex jitlob ħalli fl-art tal-Beatu Oscar Romero jerġgħu jwarrdu l-ġustizzja u l-paċi.

Insellem likom ilkoll Rumani u pellegrini: partikolarment liż-żgħażagħ minn Mason Vicentino, Villaraspa, Nova Milanese, Fossò, Sandon, Ferrara u lill-ministranti minn Calcarelli.

U nsellem lill-grupp tal-muturi minn San Zeno (Brescia), li huma mpenjati favur it-tfal li jinsabu fl-isptar Bambin Ġesù.

U nawgura lil kulħadd il-Ħadd it-tajjeb.   U, jekk jgħoġobkom tinsewx titolbu għalija!  Il-pranzu t-tajjeb u arrivederci!
Miġjub għall-Malti mit-Taljan minn Joe Huber

